
ЗАХИДАЛ 133

	 

	КАРЛ МАРКС БА АЖИЛЧНЫ БАЙГУУЛЛАГЫН ХӨГЖИЛТ

	 

	1933 оны хоёрдугаар сарын 14

	 

	Арван есдүгээр зууны дунд орчим үеэр европын социализм ба ажилчин ангийн ертөнцөд бүх нийтийн анхаарал татсан нэгэн хүн гарч иржээ. Тэр бол Карл Маркс бөгөөд түүний нэрийг би захидлууддаа дурдаж байсан билээ. Тэр бол германы еврей хүн, 1818 онд төрсөн, их сургуульд эрхзүй, түүх, гүн ухаан судалж байжээ. Хэвлэн гаргаж байсан сониныхоо мөрөөс болж Маркс германы эрх баригчидтай сөргөлдөн улмаар Парист очиж, тэнд шинэ хүмүүстэй танилцан, социализм ба анархизмын тухай шинэ шинэ ном уншиж, социалист үзэл баримтлах болсон байна. Парист байхдаа өөр нэгэн герман хүн Фридрих Энгельстэй уулзжээ. Энгельс бол Англид шилжин суусан бөгөөд дэвжин хөгжиж буй хөвөн нэхмэлийн аж үйлдвэрийн баян эзэн байлаа. Энгельс бас л оршин байгаа нийгмийн нөхцөлд дургүйцэн, эргэн тойрон байгаа ядуу зүдүү байдал, дарлал мөлжлөгийн эсрэг аргыг сүвэгчилж байжээ. Роберт Оуэны үзэл санаа, түүний шинэтгэл хийх гэсэн оролдлого Энгельст ихэд таашаагдсан учир тэр Оуэныг залгамжлагчдын хэлж байснаар Оуэны үзэлтэн болсон байлаа. Тэр Парист очиж Карл Маркстай анх уулзалдсанаар байр сууриа өөрчлөх санаа төржээ. Энэ цагаас хойш Маркс, Энгельс хоёр дотнын анд нөхөд, хамтран зүтгэгчид болж, адил үзэл баримтлан нийтийн үйл хэргийн төлөө тэмцэлд бүх хүчээ хамтран зориулсан ажээ. Тэр хоёр бараг чацуутан байлаа. Тэд маш нягт дотно ажиллаж, хэвлүүлсэн ихэнх номоо хамтран бичжээ.

	Луи Филиппийн толгойлж байсан тэр үеийн францын засгийн газар Марксыг Парисаас хөөжээ. Тэгээд Маркс Лондонд очиж, тэнд Британийн музейд ном уншиж судлан он удтал суужээ. Маркс уйгагүй ажиллан онолоо улам нягтлан боловсруулж, бичсэн номдоо түүнийгээ илтгэн гаргаж байлаа. Тэгэхдээ Маркс бол өдөр тутмын амьдралаас тасархай, зөвхөн онолыг зохион бясалгагч профессор буюу гүн ухаантан огтхон ч бус юм. Маркс урьд нь их л бүдэг бүрхэг байсан социалист хөдөлгөөний үзэл суртлыг хөгжүүлэн, улам тодотгож, түүний үзэл санаа, зорилтыг эрэмбэ цэгцтэй илэрхийлэхийн хамт уг хөдөлгөөн болон ажилчдыг зохион байгуулж, удирдахад биечлэн идэвхтэй оролцжээ. 1848 онд болсон үйл явдлууд, Европт болсон хувьсгал түүний сэтгэлийг зүй ёсоор гүнээ хөдөлгөжээ. Маркс тэр жил Энгельсийн хамт алдарт тунхаг бичиг нийтлүүлжээ. Тэр бол «Коммунист тунхаг» бөгөөд уг тунхагтаа тэд Францын Их хувьсгал, дараа нь 1830 ба 1848 онд гарсан хувьсгалуудын үндэс болсон үзэл санааг судлан үзэж, тэдгээр үзэл санаа төгөлдөр боловсорч чадаагүй, оршин байгаа бодит байдалд нийцээгүй байсныг заажээ. Мөн тэр үед ноёрхон байсан эрх чөлөө, тэгш байдал, ах дүүгийн ёс гэсэн ардчилсан лоозонгуудыг шүүмжилж, тэр бол ард түмэнд ач холбогдлоор бага, хэрэг дээрээ хөрөнгөтний төрийн засдаг өнгө үзүүлсэн халхавч төдий юм гэдгийг заажээ. Тэгээд тэд өөрсдийнхөө шинэ үзэл онолыг товч тайлбарлаад, тунхгийнхаа төгсгөлд нийт ажилчдад хандан: «Орон бүхний пролетари нар нэгдэгтүн!» «Пролетари нар гинжнээсээ өөр юу ч алдахгүй... Харин оронд нь бүх дэлхийг олж авна» хэмээн уриалсан байлаа.

	Энэ бол үйл ажиллагаанд дуудсан уриалга байсан юм. Маркс энэ чиг шугамаа тууштай баримтлан, цуцалтгүй суртал нэвтрүүлэг хийж, сонинд бичиж, товхимол нийтлүүлэн, ажилчны байгууллагуудыг нэгтгэн нягтруулахын төлөө мэрийн чармайжээ. Тэр Европт том хямрал болох цаг ойртон байгааг магад мэдсэн учир тэр боломжийг ажилчид ашиглахад хэдийн бэлэн байхыг чухалчилжээ. Түүний социалист онолын ёсоор бол капиталист системийн үед хямрал гарах нь зайлшгүй ажээ. Маркс 1854 онд Нью˗Йоркийн нэг сонинд ийн бичсэн байлаа:

	«Тэгэвч тодорхой нэгэн цагт бусад бүх таван «их» гүрэн гэгчийг толгойлох болсноо зарлан тунхаглаж, тус бүрий нь айлган донсолгоход хүргэх зургаа дахь гүрэн Европт оршин байгаа гэдгийг мартаж үл болно. Энэ гүрэн бол хувьсгал мөн. Хувьсгал удтал ухран тэссэн харин одоо худалдааны хямрал, өлсгөлөн хоёр дахин түүнийг тулалдаанд дуудаж байна. Ганцхан дохио өгөхөд л европын тэрхүү зургаа дахь агуу их гүрэн Юпитерийн тэргүүнээс мандсан Минерва бурхан адил эрдэнийн гилбэлгээн хуяг дуулга юугаа агсаж хурц илд мэс юүгээн мутартаа занган урагш цойлон гарч ирэх болно. Одоо ойртон байгаа европын дайн тэр дохиог өгөх болно...» 

	Яг тэр үед Европт зайлшгүй хувьсгал гарна гэж Марксын урьдчилан хэлсэн үг арай оноогүй байв. Тэр үеэс хойш Европын зөвхөн нэг хэсэгт тийм хувьсгал гарах хүртэл жар гаруй жил өнгөрч, бас дэлхийн дайн ч болж өнгөрсөн юм. Хувьсгал хийх гэсэн 1871 оны Парисын Коммуны оролдлого хамгийн харгис хэрцгийллийн үзүүрт дарагдсаныг бид бүхэн мэдэх билээ.

	Маркс 1864 онд Лондонд социалистуудын хурал хийлгэж чадсан боловч түүний бүрэлдэхүүн нь их л алаг цоохор байлаа. Уг хуралд өөрийгөө социалист хэмээн нэрлэж байсан олон бүлэг оролцсон байлаа. Уг хуралд нэг талаас гадаадын ноёрхолд байсан европын янз бүрийн орны ардчилсан ба эх оронч үзэлтнүүд оролцжээ. Тэд социализмд итгэвч түүнийг аль нэг алс ирээдүйд болох мэтээр ойлгож давын өмнө үндэсний тусгаар тогтнолоо олохыг л бусдаас илүү сонирхож байжээ. Нөгөө нэг хэсэг нь шууд тулалдаанд орохыг шаардсан анархистууд байжээ. Тэр хуралд Марксаас гадна нэг гарамгай хүн оролцсон нь шоронд олон жил сууж байгаад гурван жилийн өмнө Сибириэс оргон гарсан анархистуудын нэрт удирдагч Бакунин байжээ. Бакунины үзлийг баримтлагчдын ихэнх нь Өмнөд Европоос, өөрөөр хэлбэл Итали, Испани зэрэг аж үйлдвэр хөгжөөгүй хоцрогдсон латины орнуудаас ирсэн байжээ. Тэд бол оршин байгаа нийгмийн байгуулалд байр сууриа олж ядан байсан сул сэхээтнүүд, янз бүрийн гаралтай бусад хувьсгалт үзэлтнүүд байжээ. Марксын үзлийг баримтлагсад бол ажилчид илүү өссөн аж үйлдвэрийн орнууд, ялангуяа Германаас ирсэн хүмүүс байлаа. Тийнхүү Маркс өсөн дэгжиж зохион байгуулалттай, харьцангуй сайн хангамжтай байсан ажилчин ангийг төлөөлж, Бакунин тэднээс ядмаг, зохион байгуулалт муутай ажилчид, сэхээтнүүд дургүйцэлд автсан хүмүүсийг төлөөлж байжээ. Маркс хөдлөх цаг, тэгэхдээ хол биш тэр цаг мөчийг иртэл ажилчдыг өөрийнхөө социалист үзэл санаагаар хүмүүжүүлж зохион байгуулалттай болгохын төлөө ажиллаж байсан бол Бакунин ба түүний талынхан нэн даруй босон тэмцэхийн төлөө байжээ. Эцсийн дүнд Маркс дийлж, Олон улсын Ажилчны Нөхөрлөл байгуулагджээ. Тэр бол ажилчны Анхны «Интернационал» хэмээн нэрлэгдэх болсон байгууллага байсан юм.

	Түүнээс хойш гурван жилийн дараа 1867 онд Марксын «Капитал» хэмээх аугаа их ном герман хэлээр гарсан ажгуу. Энэ бол Марксын Лондонд сууж олон жил хөдөлмөрлөсөн нөр их хөдөлмөрийн бүтээл байлаа. Маркс уг номдоо урьдын эдийн засгийн онолыг задлан шинжилж шүүмжлээд, өөрийн социалист онолыг дэлгэрэнгүй тайлбарлажээ. Энэ нь цэвэр шинжлэх ухааны бүтээл байлаа. Маркс түүх ба эдийн засгийн хөгжлийг алагчлалгүйгээр жинхэнэ шинжлэх ухааны үүднээс элдэв хэтрүүлэг, дэврүүлэлгүйгээр тайлбарлажээ. Маркс ялангуяа том машинт үйлдвэрлэлд суурилсан аж үйлдвэрийн хөгжлийг шинжлэн судалж, түүхэнд гарсан хувьсгалууд, хүний нийгэм дэх ангиудын мөргөлдөөний талаар хол явах хэд хэдэн дүгнэлт хийжээ. Тийм учраас тэрхүү шинэ, оновчтой тод үнэмшилтэй баталж нотолсон социализмаа «шинжлэх ухааны социализм» хэмээн нэрлэж, түүнээс өмнө зонхилон байсан тодорхой бус, «утопи», буюу «идеалист» социализмын эсрэг сөргүүлэн тавьжээ. Марксын «Капитал» бол уншиж ойлгоход хялбаргүй, тун ч ножидтой, цээл их ном юм. Тэглээ ч гэсэн уг ном асар олон хүний сэтгэлгээнд нөлөөлж, ертөнцийг үзэх үзлээ бүрмөсөн өөрчлөхөд хүргэж, тэгснээрээ хүн төрөлхтний хөгжилд нөлөө үзүүлсэн цөөн тооны сонгодог бүтээлд зүй ёсоор ордог юм.

	1871 онд магадгүй анхны ухамсартай социалист бослого болсон Парисын Коммуны эмгэнэлт явдал гарч өнгөрчээ. Коммун европын засгийн газруудыг айлган дагжуулж, улмаар тэднийг ажилчны хөдөлгөөний талаар улам харгис хэрцгий байрнаа зогсоход хүргэжээ. Дараа жил нь Марксын үндэслэн байгуулсан ажилчны Интернационалын их хурал хуралдсан бөгөөд Маркс тэр байгууллагын удирдах төвийг Нью˗Йоркт шилжүүлж амжжээ. Бакунины анархист залгамжлагчдаас ангижрахын тулд Маркс тийнхүү шилжүүлсэн байж ч магадгүй, түүнээс гадна Интернационал тэнд байвал Парисын Коммуныг хорсон зэвүүцэгч Европын засгийн газруудын эрхшээлд байснаас илүү аюулгүй гэж бодсон байж ч болох юм. Гэвч Интернационал мэдрэлийнхээ гол төвөөс хол тийнхүү ажиллаж чадахгүй байжээ. Түүний бүх хүч Европт байсан боловч Европт ажилчны хөдөлгөөн хүнд бэрхийг үзэж байлаа. Тиймээс Анхдугаар интернационал яваандаа замхарчээ.

	Марксизм буюу марксист социализм нь европын социалистуудын дунд дэлгэрч, ялангуяа Герман ба Австрийн социалистуудын дунд социал демократ гэсэн нэрээр өргөн түгжээ. Харин Англид түүнийг нэг их таашаан үзэхгүй байлаа. Англи тэр үед ихээхэн хөгжсөн орон байсан тул нийгмийн ямар нэгэн тэргүүний үзэл санаа дэлгэрэхэд бэрхтэй байжээ. Нийгмийг алс ирээдүйд өөрчлөх гэсэн аядуу үзэлт программ бүхий фабианы нийгэмлэг английн социализмыг төлөөлж байжээ. Фабианчуудад ажилчидтай нийлэх юм огтхон ч байсангүй. Тэд бол тэргүүний либерал сэхээтнүүд байжээ. Жорж Бернард Шоу анхны фабианчуудын нэг байлаа. Фабианчуудын нэг нэрд гарсан зүтгэлтэн болох Сиднен Веббын «Аажуухан тусмаа аминд өлзийтэй» гэсэн үгээр тэдний бодлогыг төлөөлөн ойлгож болох билээ.

	Францад Коммунаас хойш социализм идэвхтэй хүчин болон хувирахад бас л арав гаруй жил аажим дахин сэргэх явдал шаардагджээ. Гэвч тэр нь социализм ба анархизм, хоёрын дундах шинэ эрлийз хэлбэртэй зүйл байлаа. Түүнийг францын синдикат гэсэн үгнээс уламжлан синдикализм хэмээн нэрлэжээ. Тэр нь ажилчны үйлдвэрчний эвлэл буюу тред˗юнион гэсэн утгатай үг ажээ. Социалист онолын ёсоор бол нийгмийг бүхэлд нь төлөөлсөн төрийн мэдэлд үйлдвэрлэлийн хэрэгсэл, өөрөөр хэлбэл газар фабрик зэрэг байх бөгөөд төрөөс түүнд хяналт тавих ёстой байна. Тэгэхдээ нийгэмчлэх ажил хэр зэрэг гүнзгий байх вэ гэдэг асуудлын хувьд зарим талаар санал зөрөлдөөнтэй байсан ажгуу. Жишээ нь гэр аж ахуйд хэрэглэдэг машин, багаж зэрэг нийгэмчилбэл утгагүй болох амины хэрэглээний зүйлс олон байдаг нь илэрхий мэдээж юм. Гэвч бусад хүмүүсийн хөдөлмөрийг мөлжих замаар хувийн ашиг олох эх сурвалж болж болох бүхнийг нийгэмчлэх ёстой, өөрөөр хэлбэл улсын өмч болгох ёстой гэдэг талаар социалистууд цөм нэг саналтай байлаа. Синдикалистууд анархистуудын нэгэн адил төрд дургүй учир төрийн эрх мэдлийг хязгаарлах талд байжээ. Тэд аж үйлдвэрийн салбар бүрийг тэр салбарынх нь ажилчдын синдикатын тусламжтайгаар ажилчдын хяналтад байлгахыг хүсэж байжээ. Энэ нь бүх синдикат ерөнхий зөвлөлд төлөөлөгчөө сонгодог байх гэсэн санаа юм. Тэр зөвлөл нь улс орны нийт ажил үйлст анхаарал санаачилга тавьж, нийт ажил хэргийн талаар өвөрмөц маягийн парламентын үүрэг гүйцэтгэдэг, харин аж үйлдвэрийн дотоод удирдлагад оролцох эрхгүй байх ёстой байлаа. Синдикатууд тэр санаандаа хүрэхийн тулд улс орны ажил үйлсийг зогсоож, бүх нийтээр ажил хаяхыг сурталчилж байлаа. Марксистууд синдикализмыг огтхон ч сайшаахгүй, харин синдикалистууд Марксыг (нас барсны нь дараа) өөрийн талынханд тоочиж байсан нь сонирхолтой.

	Карл Маркс яг тавин жилийн өмнө 1883 онд нас барсан билээ. Тэр үед Англи, Герман хийгээд аж үйлдвэр хөгжсөн бусад оронд хүчирхэг үйлдвэрчний эвлэлүүд бий болсон байжээ. Английн аж үйлдвэрийн гялалзсан үе нэгэнт өнгөрч, Герман, Америк зэрэг орны хүчтэй өрсөлдөөний улмаас уналтад орсон байжээ. Америк аж үйлдвэрийг түргэн хөгжүүлэх бололцоо бүхий байгалийн баялгийн давуу талтай байжээ. Герман улс эрх мэдэлгүй сулхан парламент бүхий улс төрийн хэмжээгүй эрхт ёс германы засгийн газар ба тэргүүний аж үйлдвэр хосолсон хачин маягийн холимцог аястай байжээ. Бисмаркийн үеийн болон түүнээс хойш ч Германы засгийн газар аж үйлдвэр хөгжүүлэхэд олон талаар түлхэц үзүүлэн, ажилчин ангийг татахын тулд аж байдлыг нь дээшлүүлэх нийгмийн зарим шинэтгэл хийж байжээ. Үүний нэгэн адил английн либералууд ч нийгмийн зарим нэг шинэтгэл хийж, ажлын өдрийг богиносгон. ажилчдад зарим хөнгөлөлт үзүүлж байжээ. Хөгжин цэцэглэж буй үед тэдгээр арга хэрэгсэл зохих үр ашигтай бөгөөд английн ажилчид номхон хүлцэнгүй байж, либералуудад үнэнчээр саналаа өгсөөр байжээ. Гэвч наяад онд бусад орны зүгээс хийсэн өрсөлдөөнд Английн цэцэглэлтийн үе төгсгөлдөө орж, эдийн засгийн тэнцвэр алдагдан, ажилчдын цалин хөлс хорогдож иржээ. Тийм учраас ажилчин анги дахин өндийж, хувьсгалт үзэл санаа өвөрлөх болсон байлаа. Английн олон хүн марксизм тийш гар сарвайн тэмүүлэх болжээ.

	1889 онд ажилчны Интернационал байгуулах гэсэн шинэ оролдлого хийжээ. Тэр үед үйлдвэрчний олон эвлэл, ажилчны нам баян, хүчтэй бөгөөд орон тооны олон ажилтантай болсон байлаа. 1889 онд байгуулагдсан, энэ Интернационалыг (албан ёсоор Ажилчны ба Социалист Интернационал гэдэг байсан байх) Хоёрдугаар Интернационал гэж нэрлэдэг. Тэр Интернационал Их дайнаар шалгагдан оршин тогтнох үндэсгүй нь харагдах хүртлээ хорин таван жил ажиллан байжээ. Интернационал эгнээндээ олон хүнтэй, тэд хожим нь тус тусын оронд дээгүүр албан тушаалд дээших болжээ. Тэдний зарим нь амин хувийнхаа албан тушаал ахихад ажилчны хөдөлгөөнийг ашиглаж байгаад дараа нь түүнийг орхин одсон явдал ч байжээ. Тэд ерөнхий сайд ерөнхийлөгч гэх мэт албан тушаалд дэвшиж хувийн амьдралд зорьсондоо хүрсэн боловч тийнхүү тушаал дэвшихэд нь тусалж, тэдэнд итгэж байсан сая сая хүмүүсийн төлөө юу ч хийлгүй алга болжээ. Тэдгээр жолоодогчид, тэр ч байтугай Марксын нэр барин тангараглаж байсан буюу нэрт синдикалист үзэлтэн хүмүүс хүртэл парламентад сонгогдох буюу үйлдвэрчний эвлэлийн ихээхэн цалин хангамжит удирдагчид болсон учир зоримог алхам хийж, эзэлсэн таатай байр сууриа хөндөхөд тэдэнд тун хэцүү байлаа. Тиймээс тэд тайвширч, ажилчин олон түмээ цөхрөнгөө барахдаа хувьсгалт үзэл санаа баримтлан, хөдлөхийг шаардахад нь түүнд саад тотгор учруулахыг даруй хичээх болсон байна. Германы социал демократууд (дайны дараа) бүгд найрамдах улсын ерөнхийлөгч ба канцлер болж байсан ба нийтээр ажил хаяхыг уриалан номлогч Францын нэрт синдикалист үзэлтэн Бриан арван нэгэн удаа ерөнхий сайдын албан тушаалд томилогдож, урьд хамтран ажиллаж байсан нөхдийнхөө ажил хаялтыг дарж байжээ. Английн Рамсей Макдональд ерөнхий сайд болоод өөрийг нь дэвшүүлсэн лейборист намаасаа урван зайлж байлаа. Швец, Дани, Бельги, Австрид мөн тийм л байв. Одоо Өрнөд Европт урьд социалист байсан олон хүн засгийн эрхэнд дарангуйлагчийн үүрэг гүйцэтгэж, тэд нас ахих тутам улам арчаагаа алдаж, урьд цагт хэрхэн эрэмгий зоригтой тэмцэж байснаа умартан, зарим үед урьд хамтран ажиллаж байсан нөхдийнхөө эсрэг ч тэмцэж байна. Италийн дуче (жолоодогч) Муссолин, урьд социалист байсан Польшийн дарангуйлагч Пилсудский ч мөн тийм байжээ.

	Ажилчны хөдөлгөөн ер нь тусгаар тогтнолын төлөө үндэсний бараг бүх хөдөлгөөн жолоодогчид нэрт зүтгэлтнүүдийнх нь ухарснаас болж зовлон бэрхшээлд учрах явдал олонтоо байжээ. Цаг хугацаа өнгөрөх тутам тэд амжилт олоогүйдээ залхаж ядран тарчлан шаналагчийн хоосон алдар нь дорхноо сэтгэл татах юмгүй болдог байна. Тэгээд илүү их нэр алдар хөөцөлдөгч, ухаан ахархан нэг хэсэг нь дайсны талд урван орж эсрэг нь босож одоо хүртэл тэмцэж байсан тэдгээр хүмүүстэйгээ хувийн найрамдал тогтоодог байна. Ямар нэгэн алхам хийхээр шийдэхэд л хүн чанар түүнтэй амархан зохицох нь бий. Тийнхүү ухарснаас болж хөдөлгөөн нийтдээ хүнд байдалд орж, замд нь шинэ шинэ саад бэрхшээл учирдаг байжээ. Ажилчдын эсрэг тэмцэж, үндэстнээ нударгалж байгаа хүмүүс түүнийг сайн мэддэг болохоор уруу татах элдэв амлалт өгөх замаар зарим нэг хүнийг өөртөө дагуулахыг хичээдэг байна. Гэвч зарим нэг хүнийг өргөмжилж, гоё сайхан үг хэллээ гээд ажилчин олон түмэн буюу эрх чөлөөнийхөө төлөө тэмцэж буй дарлагдсан үндэстэнд огтхон ч ашиг тус болдоггүй байна. Тийм учраас урваж хөрвөх ялагдал хүлээх алийг ч үзлээ гэсэн тавьсан зорилтдоо хүрэн хүртэл тэмцэл зайлшгүй үргэлжлэх болно.

	1889 онд байгуулагдсан Хоёрдугаар Интернационал улам олон хүнтэй улам их буурь суурьтай байгууллага болжээ. Хэдэн жил өнгөрсний дараа парламентын сонгуульд оролдохын давууг ашиглахаас татгалзсан гэж Малатеста тэргүүтэй анархистуудыг Интернационалаас хөөсөн ажээ. Интернационалын социалистууд урьд нийтийн тэмцэлд хамтран тэмцэж явсан нөхөдтэйгөө цуг парламентад оролцохыг чухалчилж байгаагаа харуулсан юм. Хэрэв Европт дайн гарвал түүнд социалистуудын гүйцэтгэх үүргийн талаар тэд зоригтой мэдээлж байлаа. Үйл ажиллагаанд нь хамаатай байсан тул социалистууд үндэстний хил хязгаарыг хүлээн зөвшөөрөхгүй байв. Үгийн ерийн утгаар авч үзвэл тэд үндэсний үзэлтэн нар биш бөгөөд дайныг эсэргүүцнэ гэж ярьдаг байлаа. Гэвч 1914 онд дайн эхэлмэгц Хоёрдугаар Интернационал нийтээрээ нуран унаж, орон бүрийн социалистууд хийгээд ажилчны намууд, анархистууд хүртэл (Кропоткин мэт) хамгийн улайрсан үндэсний үзэлтэн болж бусад орныг юу юунаас илүү үзэн ядах болсон байна. Зөвхөн цөөн хүмүүс л тийм явдлын эсрэг тэмцсээр байсан учир тэднийг элдвээр хавчиж удаан хугацаагаар шоронд суулгаж байжээ.

	Дайны дараа, 1919 онд Ленин Москвад ажилчны шинэ Интернационал байгуулсан юм. Тэр бол цэвэр коммунист байгууллага бөгөөд зөвхөн нийтээр хүлээн зөвшөөрсөн коммунистууд л түүнд орж байжээ. Тэр байгууллага Гуравдугаар Интернационал гэсэн нэрээр одоо хүртэл байсаар байгаа билээ. Хуучин, Хоёрдугаар Интернационалын үлдэгдэл дайны дараа бас л аажмаар нэгдэн нийлсэн байна. Тэдний зарим нь Москвагийн шинэ, Гуравдугаар Интернационалд нэгдсэн боловч олонх нь Москва болон түүний сургаалыг их л ойшоохгүй болж, түүнтэй хамтран ажиллахаас татгалзжээ. Тийнхүү Хоёрдугаар Интернационал дахин байгуулагдаж одоо хүртэл ажиллан байгаа юм. Ингэж Хоёр ба Гуравдугаар Интернационал гэсэн товчхон нэртэй Олон Улсын Ажилчны хоёр Нөхөрлөл одоо байсаар байгаа билээ. Энэ хоёр Интернационал хоёул марксизмын нэр барин тангарагладаг мөртөө  тус бүрдээ түүнийг өөр өөрөөр тайлбарлан, нийтийн дайсан капитализмаасаа илүү бие биеэ үзэн яддаг нь сонин хэрэг шүү.

	Тэр болгон дэлхийн бүх үйлдвэрчний ба ажилчны байгууллага энэ хоёр Интернационалд орчхоогүй юм. Хоёр Интернационалын алинд нь ч ороогүй үйлдвэрчний ба ажилчны байгууллага олон бий. Америкийн үйлдвэрчний эвлэлийн олонх нь хэт консерватив үзэл баримталдаг учраас түүнд ороогүй ба Энэтхэгийн үйлдвэрчний эвлэл мөн алинд нь ч ороогүй юм.

	Чи «Интернационал» гэдэг дууг мэддэг биз. Тэр бол бүх дэлхийн ажилчид хийгээд социалистуудын нийтээр хүлээн зөвшөөрсөн дуу билээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

